
ԳՐԱԿԱՆԱԳԻՏՈՒԹՅՈՒՆ

ՄԱՐՏԻՆ ԳԻԼԱՎՅԱՆ
Բան. գիտ. դոկտոր, պրոֆեսոր

ՎԱԶԳԵՆ ՍԱՐԳՍՅԱՆԻ «ԽԱՂԸ» ԺՈՂՈՎԱԾՈՒՆ
(Դիմանկարի փորձ)

Գրականություն մուտք գործելու ցանկություն ունեցող
յուրաքանչյուրի համար հույժ կարևոր է նախ` թե ի՞նչ է ընդհանրապես նա
հասկանում գրականություն ասելով, այնուհետև` ո՞վ իրավունք ունի գրող
կոչվելու: Ահա թե ինչ էր այդ մասին գրում Վազգեն Սարգսյանը`
երջանկահիշատակ Սպարապետը, երբ, որպես երիտասարդ գրող, 1984թ.
հրավիրվել էր մասնակցելու երիտասարդ ու սկսնակ գրողների
ծաղկաձորյան հավաքին. «Եթե փորձ ես արել ծիկրակել գրականության`
այդ սուրբ տաճարի դուռ-լուսամուտից, դա ինքնին արդեն մեծ
համարձակություն է: Հոռետեսությո՞ւն է: Չէ, մտահոգություն, որ էս գլխից
ճիշտ հասկանաս բռնածդ գործի պատասխանատվությունն ու
ծանրությունը»: Եվ հետո` «Իմ խորին համոզմամբ` գրող կոչվելու իրավունք
ունեն բացառապես այն ընտրյալները, ովքեր, ասենք, «Միրհավի»
մակարդակով թեկուզ մեկ գործ են գրել»1:

Վ.Սարգսյանի պատմվածքներին ծանոթ էի դեռևս 80-ականների
մամուլից: Այնուհետև 1986-ին տպագրվեց նրա «Հացի փորձություն»
առաջին գիրքը, որը բավականին լավ ընդունվեց ընթերցողների կողմից ու
արժևորվեց քննադատական հոդվածներում: Հիմա իմ սեղանին է
երջանկահիշատակ Սպարապետի «Խաղը» խորագրով ժողովածուն, որտեղ
զետեղված են ինչպես նրա` 80-ականներին տպագրված պատմվածքները,
«Հացի փորձություն» վիպակը, այնպես էլ մի շարք անտիպներ,
հրապարակախոսական հոդվածներ ու ելույթներ, որոնք ամբողջական
պատկերացում են տալիս գրողի, զորավարի, քաղաքական-հասարակական
գործչի վերաբերյալ ու ամբողջացնում են նրա մարդկային տեսակի
կերպարն ու ստեղծագործական դիմանկարը:

Վ.Սարգսյանը «գրական կյանքի տեղատվության ժամանակներից էր»
(Հր.Մաթևոսյան) և գրականություն բերեց իր սերնդի կենսագրությունը`

1 Սարգսյան Վ., Պարտքի զգացում, Գրական թերթ, 1984, 21 հունվարի:

«ներառելով «մեր ֆանտաստիկ, ֆանտասմագորիկ, մեր բնազանց
իրականությունից շատ էական եզրեր, եթե կուզեք` ներառելով անգամ ինչ-
ինչ ծվեններ իր և մեր գլխին գալիքից. այդ վաստակն ահա կայուն
դիմապատկերի է բերում երեսնամյա Վազգեն Սարգսյանին»2:

Ցանկացած գրող, ինչի և ում մասին էլ որ գրի, «դիմապատկերի է
բերում» ինքն իրեն, իր սերնդին, ներկայացնում է գլխավորը` երկրի ու
զավակի ճակատագրական կապը, հայրենիքի, մարդու ճշմարիտ ու
արժանապատիվ ապրելու կերպը»3:

Վ.Սարգսյանի «բոլոր գործերում առաքինության և ուժի
պաշտամունքն է, խղճի ու խոր կարեկցանքի բացարձակ սկզբունքներն են,
որ բնորոշ են բարձր արվեստին, որ միանալով կենսապատումի ու
տարեգրության հետ կենսաշերտերին՝ շնչավորում ու ապրեցնում են
մարդկանց աշխարհը՝ ծանր հոգսի տակ կքված մի աշխարհ և խիզախ,
ընդվզող հերոսներ, որոնց վիճարկված էր կյանքի գնով կերտել Հայրենիքի
ամենաողբերգական ու ամենահերոսական էջերից մեկը»4:

Վ.Սարգսյանի հերոսները ուժեղ, անկոտրոմ կամքի տեր, կյանքին
սիրահարված, արժանապատվության բարձր զգացումով մարդիկ են, և
համարյա բոլորն էլ ունեն միևնույն մտահոգությունը. «Ի՞նչ տվեց և ի՞նչ
ստացավ ինքն այս կյանքից»: Այս մտահոգությունն է մտատանջում մահվան
մահճում գտնվող Հայկին. «Զարմացած սառնասրտությամբ Հայկն իր
հաշիվներն էր փակոմ կյանքի հետ: Փորձեց ինքն իրեն համոզել, որ ոչինչ,
այնքան էլ վատ չի ապրել, ամեն բան էլ կարծես ունեցել է: Տուն-տեղ, կին,
երեխաներ, ընկերություն, քեֆ-որախություն... Եղել են, հա, դժգոհ չի: Ուրիշ
էլ ինչ էր լինելու: Դե, կյանք է, էլի, մի օր լավ, մի օր վատ, ապրել է էլի՝
տասից վատ, հարյուրից լավ, ինչն էր պակաս»5 («Վերջը»):

Սակայն Հայկին մի բան էր նեղում, «մի մեծ, մի սարսափելի բաց
ծանրանում-քրտնում էր նրա սրտում»: Ցավալի է, որ ինքն ապրել է «Ճիշտ
այնպես, ինչպես ապրել են Սաքոն, Երեմը, Աբոն, Սերոժը, իր բոլոր
ընկերները, Պողոսը, Պետրոսը և իրենց կենսագրություններում հստակ
անուններից բացի համարյա էլ ոչ մի տարբերություն չկա» («Վերջը»):

2 Մաթևոսյան Հր., Վազգենը, Խաղը, Երևան, 2000, էջ 4:
3 Թամրազյան Հր., Միլիտոնյան Էդ., Խաղը, էջ 5:
4 Նույն տեղում:
5 Սարգսյան Վ., Խաղը, էջ 10:

Ոչ միայն մի լավ բան վերցնել կյանքից, այլև մի լավ բան տալ,- սա է
Վ.Սարգսյանի հերոսների ապրելու նշանաբանը:

Արդեն իր առաջին ստեղծագործություններում Վ.Սարգսյանը
փորձում է ներկայացնել աշխարհընկալման իր սկզբունքները, ուրվագծել
պատմվածքի ու վիպակի իր մոդելը: Կողմնորոշման չափանիշը
Հր.Մաթևոսյանի արձակն էր՝ անհատի դրաման ներկայացնելու իր
խորաթափանցությամբ, հոգևոր ոլորտների նուրբ ներսուզումներով,
կենսագրական փաստերը խոր ընդհանրացումների հենք դարձնելու
անկրկնելի վարպետությամբ:

Վ.Սարգսյանի համար նույնպես ամենակարևորը Հայրենիք-Մարդ
հարաբերություններն են, որոնք նա փորձում է իմաստավորել ոչ թե
հորիզոնական փռվածքների, այլ ուղղահայաց ներթափանցումների
ճանապարհով:

Տասնութ տարի միասին են ապրել Հայկն ու Մարոն, երեխաներ են
ունեցել, բայց Հայկը տարիների ընթացքում կարծես թե չէր զգացել Մարոյի
գեղեցկությունն ու հմայքը: Բայց հիմա Հայկը մահվան մահճում էր, և
«բազուկներում էլ ուժ չկար, նույնիսկ կին գրկելու ուժ չկար բազուկներում»:
Մահվան մահճում Հայկն ապրում է երազների ու վերհուշների հեքիաթային
աշխարհում. «Աշուն էր, ոսկե աշուն: Կուժկոտրուկների ձորում հնձվորները
դեռ ամառվանից խոտը հնձել, դեզեր էին կապել ու հանձնել էին կարմիր-
դեղին արևի տնօրինությանը: Մարոյի մարմնի բույրը խառնվել էր դեզի մեջ
ներծծված արևի, քրտինքի, չոր խոտի ու ծաղկի բույրերին ու պտտեցնում էր
Հայկի գլուխը:

- Կամաց, վայրենի,- շշնջում էր Մարոն՝ նվաղելով Հայկի գրկում, ու
նրա ասելու ձևից Հայկն զգում էր, որ կնոջը դուր է գալիս իր ուժը, ավելի էր
նեղացնում բազուկների աքցանը, և թպրտում էր կինն իր առնական
գրկում»6 («Վերջը»):

Վ.Սարգսյանի ստեղծագործություններն ունեն տարածական
ընդգրկումների լայն շրջանակներ և աչքի են ընկնում հեղինակի՝
ժամանակի սրված զգացողությամբ:

Շատ մեծ գյուղ է Որձաքարը՝ նախկին Հազարին, որ «հազար տարուց
ավելի դիմացել է, չի հանձնվել ջրհեղեղին ու երկրաշարժին, սովին ու
համաճարակին կուլ չի գնացել, հազար տեսակ բարբարոս ցեղերի առաջ

6 Սարգսյան Վ., Խաղը, էջ 13:

գլուխ չի խոնարհել, էլ ի՞նչ ուժ է լինելու, որի առաջ Որձաքարը երերա»7

(«Հացի փորձություն»):
Հազարցիների՝ յաթաղանից փրկված մի բուռ բեկորներին 1918թ.

Որձաքար է հասցրել Անդրանիկ զորավարը, և հիմա Հազարին տեսած,
Հազարին հիշող ծերունի ուսուցիչ Համբարձում Գալստյանը թղթակիցներին
պատմում է գյուղի անցյալի ու ներկայի մասին: Օտարերկրյա թղթակիցներ
են, որոնց համար «Հայաստանը փլված վանք ու ջարդված խաչքար է»:

Հիշողությունները Համբարձում Գալստյանին տանում են դեպի
եղեռնի ահասարսուռ օրերը. «Թշնամուն չգերվելու, չհանձնվելու համար
կամովին գետը նետվեցին շատերու կարգին նաև Նազարյան Պայծառ,
Նազարյան Յուղաբեր, Զաքարյան Սրբուհի, Զաքարյան Մաքրուհի,
Զաքարյան Լուսամերիկ... Կամավոր թույն առին՝ Նազարյան Գոհար,
Բեհեյան Աննա, Աղամյան Հայկանուշ...»8 («Հացի փորձություն»):

Գործողությունները տեղի են ունենում անցյալ – ներկա – ապագա
հարթության վրա:

Որձաքարում՝ երբեմնի Հազարիում, տոնակատարություն է, ու Մեծ
հայրենականում հարյուր իննսունչորս զոհված համագյուղացիների
«հուշասյան դիմաց Գառնիկ Հունանյանն իրեն մեղավոր է զգում կենդանի
մնալու համար, չմեռնելու համար մեղավոր էր զգում: Ու միտք էր անում
Գառնիկ Հունանյանը, ահա արդեն քանի տարի է միտք է անում ու չի
կարողանում որոշել, արդյոք պատերազմում զոհվելն է հեշտ, թե
պատերազմից տուն դառնալը...»9 («Հացի փորձություն»):

Նախկին հազարցիներից հիմա համարյա թե մարդ չի մնացել... 65
տարի է անցել Մեծ եղեռնից, և այդ ընթացքում Որձաքարը բազմաթիվ
փորձությունների է ենթարկվել... Խորհրդային կարգերի հաստատում,
կոլեկտիվացում, Հայրենական մեծ պատերազմը, «ձնհալի», լճացման ու
վերակառուցման տարիներ, գյուղի քայքայում, արտագաղթ,- այս բոլորը
ժամանակի տարբեր հատվածներում Վ.Սարգսյանը ներկայացնում է որպես
միևնույն շղթայի օրգանապես միմյանց հետ կապված օղակներ:
Ամենասարսափելին այն է, որ մարդն աստիճանաբար խորթանում է
բնությունից, խաթարվում են դարերով արմատավորված մարդ – բնություն
կապերը, մարդը կտրվում է հողից, բռնում ամերիկաների ճանապարհը:

7 Սարգսյան Վ., Խաղը, էջ 39:
8 Նույն տեղում, էջ 41:
9 Նույն տեղում, էջ 42:

Մարդը հեռանում է մերձավորից, ինքն իրենից. «Զարմանալու բան է,-
մտածում է Գառնիկ Հունանյանը,- մեզանից միլիոնավոր կիլոմետրեր հեռու
մոլորակների վրա չեղած մարդկություն ենք փնտրում ու մեր կողքի
հարազատին, բարեկամին շատ ժամանակ մոռանում ենք: Իր փեսա
Արմենակը... Իր փեսա Արմենակն ուզում է ընտանիքն առած կորչի
Ամերիկա: Ինքը Վահրամին ասաց, էդ գործի վրա մի կերպ քար գցի, ասաց՝
ի՞նչ բարոյական իրավունքով: Իսկ ի՞նչ բարոյական իրավունքով են նրանք
վեր կենում ու գնում: Ո՞վ է սպասում նրանց Ամերիկայում: Ասում է, որ
ամբողջ օրը մատդ մատիդ չխփես ու լավ ուտես-խմես, լավ հագնես-կապես,
լավ է...»10:

Ժամանակի սրված զգացողությունը որոշում է վիպակների ու
պատմվածքների ֆաբուլան ու սյուժեն, լեզվական ատաղձը: Անցյալի
դեպքերին Վ.Սարգսյանն անդրադառնում է մեր օրերի հետ ունեցած
կապերի տեսանկյունից: Որձաքարցիները հաճախ են հիշում իրենց
պապերի փառավոր անցյալը. բայց ցավալի է, որ հիշում են ճոխ սեղանների
շուրջ, օտարերկրյա հյուրերին «պատիվ տալու ժամանակ»:

Ժամանակները փոփոխվում են, բայց կա մարդու մի տեսակ, ում վրա
չի ազդում ոչ մի մթնոլորտային փոփոխություն: Նրանցից է Գառնիկ
անունով այգեպանը, ով երկրի ջիղն է, ով երկրում ապրում է տիրոջ
իրավունքով ու գենետիկ կապերով է կապված մայր հողին: Գառնիկ
անունով այգեպանը Լևոն աղայի զարմից է, նրա զարմից են գյուղում
մնացած հատուկենտ տարեցները, ովքեր Գառնիկ պապի պես են մտածում.
«Իմացեք, որ եղեռնից ու ֆաշիզմից սարսափելի բան էլ կա՝ դա մարդու
հոգու եղեռնն է, ոգու եղեռնը... Այ, հոգու այդ եղեռնից վախեցեք, էդ կարող է
աշխարհ կործանել...»11 («Հացի փորձություն»):

Վ.Սարգսյանի հերոսները բարոյականության բարձր չափանիշներով
ապրող մարդիկ են, բայց նրանց կողքին կան նաև այնպիսիները, ովքեր
նպատակին հասնելու համար խտրականություն չեն դնում միջոցների միջև:
Դրանք բարձրաստիճան պաշտոնյաների բարեկամներ են, որոնց հրաշալի
է բնութագրում Պողոս Սահակյանը. «Լավ ժամանակներում եք ապրում:
Շատ եք առաջ գնացել՝ լավ եք արել: Մենակ թե բարձրացել, հողից կտրվել
եք, հողին չեք ուզում տիրություն անել»: Կյանքի մասին Պողոս Սահակյանի
պատկերացումները մոտավորապես այսպիսին են. «Եկեղեցին, որով

10 Սարգսյան Վ., Խաղը, էջ 87:
11 Թամրազյան Հր., Միլիտոնյան Էդ., Խաղը, էջ 87:

աշխարհով մեկ հպարտանում ենք, պայթեցնում էին: Ոտքներս մեր տաք
թոնիրների մեջ՝ եկեղեցին պայթեցնողներին անիծում ենք: Ղազարյան
Ցոլակը մեջքը դեմ տվեց եկեղեցուն, կանգնեց՝ ով տղամարդ է, թող
եկեղեցուն մատով դիպչի: Եկեղեցին կանգուն մնաց: Որոշ ժամանակ անց
Ցոլակին տարան: Երբ մեջքը դեմ էր տալիս եկեղեցուն, Ցոլակը գիտեր, որ
իրեն կտանեն: Ցոլակը աշխարհ եկավ, ճաք տվեց-անցավ, իսկ եկեղեցին
կանգուն է: Կարող էր հակառակը լինել»12 («Խաղը»):

Յուրաքանչյուր մարդ վերջիվերջո պատասխան է տալու իր խղճի
առաջ, որովհետև ոչինչ անպատիժ չի մնում աշխարհում,- սա է
Վ.Սարգսյանի հերոսներից շատերի փիլիսոփայության հիմքը: Ավելին՝
պատասխան է տալու նաև սերունդներին:

Բազմաժանր է Վ.Սարգսյանի գրական ժառանգությունը, և թերթելով
այն՝ կրկին համոզվում ես, թե որքան խորն ու ամբողջական է նրա
ստեղծագործությունը, նրա գրողական նկարագիրը:

(շարունակելի)

12 Սարգսյան Վ., Խաղը, էջ 88:


